
SELECCIÓN DE TEXTOS 

EUTROPIUS 

1, 2. Condita civitate, quam ex nomine suo Romam vocavit, haec fere egit. Multitudinem 
finitimorum in civitatem recepit, centum ex senioribus legit, quorum consilio omnia 
ageret, quos senatores nominavit propter senectutem. Tum, cum uxores ipse et populus 
suus non haberent, invitavit ad spectaculum ludorum vicinas urbi Romae nationes atque 
earum virgines rapuit. 

1, 3. Postea Numa Pompilius rex creatus est, qui bellum quidem nullum gessit, sed non 
minus civitati quam Romulus profuit. Nam et leges Romanis moresque constituit, qui 
consuetudine proeliorum iam latrones ac semibarbari putabantur, et annum descripsit 
in decem menses prius sine aliqua supputatione confusum, et infinita Romae sacra ac 
templa constituit. Morbo decessit quadragesimo et tertio imperii anno. 

1, 4. Huic successit Tullus Hostilius. Hic bella reparavit, Albanos vicit, qui ab urbe Roma 
duodecimo miliario sunt, Veientes et Fidenates, quorum alii sexto miliario absunt ab 
urbe Roma, alii octavo decimo, bello superavit, urbem ampliavit adiecto Caelio monte. 
Cum triginta et duos annos regnasset, fulmine ictus cum domo sua arsit. 

1, 5. Post hunc Ancus Marcius, Numae ex filia nepos, suscepit imperium. Contra Latinos 
dimicavit, Aventinum montem civitati adiecit et Ianiculum. Apud ostium Tiberis 
civitatem supra mare sexto decimo miliario ab urbe Roma condidit. Vicesimo et quarto 
anno imperii morbo periit. 

1, 6. Deinde regnum Priscus Tarquinius accepit. Hic numerum senatorum duplicavit, 
circum Romae aedificavit, ludos Romanos instituit, qui ad nostram memoriam 
permanent. Vicit idem etiam Sabinos et non parum agrorum sublatum eisdem urbis 
Romae territorio iunxit, primusque triumphans urbem intravit. Muros fecit et cloacas, 
Capitolium inchoavit. Tricesimo octavo imperii anno per Anci filios occisus est, regis eius, 
cui ipse successerat. 

1, 7. Post hunc Servius Tullius suscepit imperium, genitus ex nobili femina, captiva tamen 
et ancilla. Hic quoque Sabinos subegit, montes tres, Quirinalem, Viminalem, Esquilinum, 
urbi adiunxit, fossas circum murum duxit. Primus omnium censum ordinavit, qui adhuc 
per orbem terrarum incognitus erat. Occisus est scelere generi sui Tarquinii Superbi, filii 
eius regis, cui ipse successerat, et filiae, quam Tarquinius habebat uxorem. 

2, 5. T. Quintius dictator adversus Gallos, qui ad Italiam venerant, missus est. Hi ab urbe 
quarto miliario trans Anienem fluvium consederant. Ibi nobilissimus de senatoribus 
iuvenis L. Manlius provocantem Gallum ad singulare certamen progressus occidit, et 

sublato torque aureo colloque suo inposito in perpetuum Torquati et sibi et posteris 
cognomen accepit. 

2, 21. L. Manlio Vulsone M. Atilio Regulo consulibus bellum in Africam translatum est. 
Contra Hamilcarem, Carthaginiensium ducem, in mari pugnatum victusque est. Nam 
perditis sexaginta quattuor navibus retro se recepit. Romani viginti duas amiserunt. Sed 
cum in Africam transissent, primam Clypeam, Africae civitatem, in deditionem 
acceperunt. Consules usque ad Carthaginem processerunt multisque castellis vastatis 
Manlius victor Romam rediit et viginti septem milia captivorum reduxit; Atilius Regulus 
in Africa remansit. Is contra Afros aciem instruxit. Contra tres Carthaginiensium duces 
dimicans victor fuit, decem et octo milia hostium cecidit, quinque milia cum decem et 
octo elephantis cepit, septuaginta quattuor civitates in fidem accepit. Tum victi 
Carthaginienses pacem a Romanis petiverunt. 

3, 14. Decimo anno postquam Hannibal in Italiam venerat, P. Sulpicio Cn. Fulvio 
consulibus, Hannibal usque ad quartum miliarium urbis accessit, equites eius usque ad 
portam. Mox consulum cum exercitu venientium metu Hannibal ad Campaniam se 
recepit. In Hispania a fratre eius Hasdrubale ambo Scipiones, qui per multos annos 
victores fuerant, interficiuntur, exercitus tamen integer mansit. 

3, 15. Interea ad Hispanias, ubi occisis duobus Scipionibus nullus Romanus dux erat. P. 
Cornelius Scipio mittitur, filius P. Scipionis, qui ibidem bellum gesserat, annos natus 
quattuor et viginti, vir Romanorum omnium et sua aetate et posteriore tempore fere 
primus. Is Carthaginem Hispaniae capit, in qua omne aurum, argentum et belli 
apparatum Afri habebant, nobilissimos quoque obsides, quos ab Hispanis acceperant. 
Magonem etiam, fratrem Hannibalis, ibidem capit, quem Romam cum aliis mittit. Romae 
ingens laetitia post hunc nuntium fuit. 

4, 16. Eodem tempore Metellus in Celtiberia apud Hispanos res egregias gessit. Successit 
ei Q. Pompeius. Nec multo post Q. Caepio ad idem bellum missus est, quod quidam 
Viriathus contra Romanos in Lusitania gerebat. Quo metu Viriathus a suis interfectus est, 
cum quattuordecim annis Hispanias adversus Romanos movisset. Pastor primo fuit, mox 
latronum dux, postremo tantos ad bellum populos concitavit, ut adsertor contra 
Romanos Hispaniae putaretur. Et cum interfectores eius praemium a Caepione consule 
peterent, responsum est numquam Romanis placuisse imperatores a suis militibus 
interfici. 

6, 12. Dum haec geruntur, piratae omnia maria infestabant ita, ut Romanis toto orbe 
victoribus sola navigatio tuta non esset. Quare id bellum Cn. Pompeio decretum est. 
Quod intra paucos menses ingenti et felicitate et celeritate confecit. Mox ei delatum 
etiam bellum contra regem Mithridatem et Tigranem. Quo suscepto Mithridatem in 
Armenia minore nocturno proelio vicit, castra diripuit, quadraginta milia eius occidit, 

viginti tantum de exercitu suo perdidit et duos centuriones. Mithridates cum uxore fugit 
et duobus comitibus. 

6, 25. Caesar, bellis civilibus toto orbe conpositis, Romam rediit. Agere insolentius coepit 
et contra consuetudinem Romanae libertatis. Cum ergo et honores ex sua voluntate 
praestaret et alia regia et paene tyrannica faceret, coniuratum est in eum a sexaginta 
vel amplius senatoribus equitibusque Romanis. Ergo Caesar, cum senatus die inter 
ceteros venisset ad curiam, tribus et viginti vulneribus confossus est. 

7, 8. Ita bellis toto orbe confectis Octavianus Augustus Romam rediit. Rem publicam per 
quadraginta et quattuor annos solus obtinuit. Ante enim duodecim annis cum Antonio 
et Lepido tenuerat. Ita ab initio principatus eius usque ad finem quinquaginta et sex anni 
fuerunt. Obiit autem septuagesimo sexto anno morte communi in oppido Campaniae 
Atella. Romae in campo Martio sepultus est, vir qui non inmerito ex maxima parte deo 
similis est putatus. 

7, 12. Successit Tiberio C. Caesar, cognomento Caligula, sceleratissimus ac funestissimus 
et qui etiam Tiberi dedecora purgaverit. Bellum contra Germanos suscepit et ingressus 
Sueviam nihil strenue fecit. Stupra sororibus intulit, ex una etiam filiam agnovit. Cum 
adversum cunctos ingenti avaritia, libidine, crudelitate saeviret, interfectus in Palatio est 
anno aetatis vicesimo nono, imperii tertio, mense decimo dieque octavo. 

7, 23. Domitianus mox accepit imperium, frater Titi iunior, Neroni aut Caligulae aut 
Tiberio similior quam patri vel fratri suo. Primis tamen annis moderatus in imperio fuit, 
mox ad ingentia vitia progressus libidinis, iracundiae, crudelitatis, avaritiae tantum in se 
odii concitavit, ut merita et patris et fratris aboleret. Interfecit nobilissimos e senatu. 
Dominum se et deum primus appellari iussit. Nullam sibi nisi auream et argenteam 
statuam in Capitolio passus est poni. Consobrinos suos interfecit. Superbia quoque in eo 
execrabilis fuit. Romae quoque multa opera fecit, in his Capitolium et Forum 
Transitorium, Divorum Porticus, Isium ac Serapium et Stadium. Interfectus est suorum 
coniuratione in Palatio anno aetatis quadragesimo quinto, imperii quinto decimo. 

8, 2. Successit Nervae Ulpius Crinitus Traianus, natus Italicae in Hispania, familia antiqua 
magis quam clara. Nam pater eius primum consul fuit. Imperator autem apud 
Agrippinam in Galliis factus est. Rem publicam ita administravit, ut omnibus principibus 
merito praeferatur. Romani imperii, quod post Augustum defensum magis fuerat quam 
nobiliter ampliatum, fines longe lateque diffudit. 

8, 18. Hinc imperii Romani administrationem Septimius Severus accepit, oriundus ex 
Africa, provincia Tripolitana, oppido Lepti. Solus omni memoria et ante et postea ex 
Africa imperator fuit. Hic primum fisci advocatus, mox militaris tribunus, per multa 
deinde et varia officia atque honores usque ad administrationem totius rei publicae 
venit. Multa toto orbe Romano reparavit. 

PHAEDRUS 

1, 4. Canis per fluvium carnem ferens 
Amittit merito proprium qui alienum appetit. 
Canis per flumen carnem dum ferret natans, 
lympharum in speculo vidit simulacrum suum, 
aliamque praedam ab altero ferri putans 
eripere voluit. Verum decepta aviditas 5 
et quem tenebat ore dimisit cibum 
nec quem petebat potuit adeo attingere. 
 
1, 5. Vacca et capella, ovis et leo 
Numquam est fidelis cum potente societas: 
testatur haec fabella propositum meum. 
Vacca et capella et patiens ovis iniuriae 
socii fuere cum leone in saltibus. 
Hi cum cepissent cervum vasti corporis, 5 
sic est locutus, partibus factis, leo: 
«Ego primam tollo, nominor quoniam leo; 
secundam, quia sum fortis, tribuetis mihi; 
tum, quia plus valeo, me sequetur tertia; 
malo afficietur, si quis quartam tetigerit». 10 
Sic totam praedam sola improbitas abstulit. 

1, 10. Lupus et vulpes iudice simio 

Quicumque turpi fraude semel innotuit, 

etiam si verum dicit, amittit fidem. 
Hoc adtestatur brevis Aesopi fabula. 
Lupus arguebat vulpem furti crimine; 
negabat illa se esse culpae proximam. 5 
Tunc iudex inter illos sedit simius. 
Uterque causam cum perorassent suam, 
dixisse fertur simius sententiam: 
«Tu non videris perdidisse quod petis; 
te credo subripuisse quod pulchre negas». 10 

2, 7. Muli duo et vectores 
Muli gravati sarcinis ibant duo: 
unus ferebat fiscos cum pecunia, 
alter tumentes multo saccos hordeo. 
Ille onere dives celsa it cervice eminens 
clarumque collo iactans tintinnabulum, 5 
comes quieto sequitur et placido gradu. 
Subito latrones ex insidiis advolant 
interque caedem ferro mulum sauciant, 
diripiunt nummos, neglegunt vile hordeum. 
Spoliatus igitur casus cum fleret suos, 10 
«equidem» inquit alter «me contemptum gaudeo; 
nam nil amisi nec sum laesus vulnere». 
Hoc argumento tuta est hominum tenuitas; 
magnae periclo sunt opes obnoxiae. 
 
3, 17. Arbores in deorum tutela 
Olim quas vellent esse in tutela sua, 
divi legerunt arbores. Quercus Iovi 
et myrtus Veneri placuit, Phoebo laurea, 
pinus Cybelae, populus celsa Herculi. 
Minerva admirans, quare steriles sumerent 5 
interrogavit. Causam dixit Iuppiter: 
«Honorem fructu ne videamur vendere». 
«At mehercules narrabit quod quis voluerit, 
oliva nobis propter fructum est gratior». 
Tunc sic deorum genitor atque hominum sator: 10 
«O nata, merito sapiens dicere omnibus! 
Nisi utile est quod facimus, stulta est gloria». 
Nihil agere quod non prosit fabella admonet. 
 
4, 3. De vulpe et uva 
Fame coacta vulpes alta in vinea 
uvam appetebat summis saliens viribus; 
quam tangere ut non potuit, discedens ait: 
«Nondum matura est; nolo acerbam sumere». 

Qui facere quae non possunt verbis elevant, 5 
ascribere hoc debebunt exemplum sibi. 
 
4, 10. De vitiis hominum 
Peras imposuit Iuppiter nobis duas: 
propriis repletam vitiis post tergum dedit, 
alienis ante pectus suspendit gravem. 
Hac re videre nostra mala non possumus; 
alii simul delinquunt, censores sumus. 5 
 
4, 20. Serpens. Misericordia nociva 
Qui fert malis auxilium post tempus dolet. 
Gelu rigentem quidam colubram sustulit 
sinuque fovit contra se ipse misericors; 
namque ut refecta est, necuit hominem protinus. 
Hanc alia cum rogaret causam facinoris, 5 
respondit: «Ne quis discat prodesse improbis». 
 
5, 6. Calvus et quidam aeque pilis defectus 
Invenit calvus forte in trivio pectinem. 
Accessit alter aeque defectus pilis. 
«Heia!» inquit «in commune quodcumque est lucri!». 
Ostendit ille praedam et adiecit simul: 
«Superum voluntas favit; sed fato invido 5 
carbonem, ut aiunt, pro thesauro invenimus». 
Quem spes delusit, huic querela convenit. 
 
App. 12. Asinus ad lyram 
Asinus iacentem vidit in prato lyram. 
Accessit et temptavit chordas ungula; 
sonuere tactae. «Bella res, sed mehercules 
male cessit,» inquit «artis quia sum nescius. 
Si repperisset aliquis hanc prudentior, 5 
divinis aures oblectasset cantibus». 
Sic saepe ingenia calamitate intercidunt. 

